Коми Республикалӧн Веськӧдлан котырса Веськӧдлысь Владимир Тукмаков тшӧктіс сетны отсӧг инӧд боксянь да юӧрӧн Печораса ГРЭС-ын уджалысьяслы

Татшӧм мог сувтӧдіс дінму министръяс кабинетса юрнуӧдысь Удж да йӧзӧс социальнӧя доръян министерство да Коми Республикаса йӧзӧс уджӧн могмӧдӧмӧн веськӧдланін водзын уджалан сӧвещаниелӧн бӧртасъяс серти, кӧні участвуйтіс Интер РАО - «Электрогенерация» Коми Республикаын «Печораса ГРЭС» филиалса директор Сергей Кислицын.

«Ӧні вакансияяс йылысь, удж вылӧ пырны позянлун йылысь, рискъяс йылысь, кутшӧмъяс вермасны лоны удж вылысь мездӧм вӧсна, Печораса ГРЭС-ын уджалысьяс босьтӧны либӧ уджӧн могмӧдыссянь, либӧ профсоюзӧн веськӧдлыссянь. Тайӧ абу тырмымӧн йӧзыслы мӧд удж корсьӧм йылысь решение примитӧм вылӧ. Сы вӧсна республикаса да районса удж рынок вылын серпассӧ тӧд вылӧ босьтӧмӧн профильнӧй министерствоясса да ведомствоясса веськӧдлысьяслы колӧ ветлыны Печораӧ да сэні администрацияса юрнуӧдыськӧд ӧтув нуӧдны гӧгӧрвоӧдана удж мездыны индӧм  уджалысьяс костын. Колӧ висьтавны сы йылысь, кутшӧм позянлунъяс эмӧсь предприятиелӧн олысьясӧс уджӧн могмӧдан содтӧд мераяс серти канму уджтасын, кыдзи отсавны уджысь мездӧмаяслы удж корсян кадколастӧ, кутшӧм мукӧд колана специальносьтъяс серти позьӧ найӧс выльысь велӧдны. Таысь кындзи, колӧ сёрнитчыны республикалӧн профильнӧй предприятиеясса юрнуӧдысьяскӧд сы йылысь, медым Печораса ГРЭС-ысь мездӧм специалистъяссӧ могмӧдны уджӧн», - пасйис В. Тукмаков.     
